
Aeneadum genetrix, hominum divomque voluptas, 

alma Venus, caeli subter labentia signa 

quae mare navigerum, quae terras frugiferentis 

concelebras, per te quoniam genus omne animantum 

concipitur visitque exortum lumina solis: 

te, dea, te fugiunt venti, te nubila caeli 

adventumque tuum, tibi suavis daedala tellus 

summittit flores, tibi rident aequora ponti 

placatumque nitet diffuso lumine caelum. 

nam simul ac species patefactast verna diei 

et reserata viget genitabilis aura favoni, 

aeriae primum volucris te, diva, tuumque 

significant initum perculsae corda tua vi. 

inde ferae pecudes persultant pabula laeta 

et rapidos tranant amnis: ita capta lepore 

te sequitur cupide quo quamque inducere pergis.  

denique per maria ac montis fluviosque rapacis 

frondiferasque domos avium camposque virentis 

omnibus incutiens blandum per pectora amorem 

efficis ut cupide generatim saecla propagent. 

quae quoniam rerum naturam sola gubernas 

nec sine te quicquam dias in luminis oras 

exoritur neque fit laetum neque amabile quicquam, 

te sociam studeo scribendis versibus esse, 

quos ego de rerum natura pangere conor 

Memmiadae nostro, quem tu, dea, tempore in omni 

omnibus ornatum voluisti excellere rebus. 

quo magis aeternum da dictis, diva, leporem. 

effice ut interea fera moenera militiai 

per maria ac terras omnis sopita quiescant; 

nam tu sola potes tranquilla pace iuvare 

mortalis, quoniam belli fera moenera Mavors 

armipotens regit, in gremium qui saepe tuum se 

reiicit aeterno devictus vulnere amoris, 

atque ita suspiciens tereti cervice reposta 

pascit amore avidos inhians in te, dea, visus 

eque tuo pendet resupini spiritus ore. 

(1,1-37)

Quae bene cognita si teneas, natura videtur 

libera continuo, dominis privata superbis, 

ipsa sua per se sponte omnia dis agere expers. 

nam pro sancta deum tranquilla pectora pace 

quae placidum degunt aevom vitamque serenam, 

quis regere immensi summam, quis habere profundi 

indu manu validas potis est moderanter habenas, 

quis pariter caelos omnis convertere et omnis 

ignibus aetheriis terras suffire feracis, 

omnibus inve locis esse omni tempore praesto, 

nubibus ut tenebras faciat caelique serena 

concutiat sonitu, tum fulmina mittat et aedis 

saepe suas disturbet et in deserta recedens 

saeviat exercens telum, quod saepe nocentes 

praeterit exanimatque indignos inque merentes?  

2,1090-1104

E tenebris tantis tam clarum extollere lumen 

qui primus potuisti inlustrans commoda vitae, 

te sequor, o Graiae gentis decus, inque tuis nunc  

ficta pedum pono pressis vestigia signis, 

non ita certandi cupidus quam propter amorem 

quod te imitari aveo; quid enim contendat hirundo 

cycnis, aut quid nam tremulis facere artubus haedi 

consimile in cursu possint et fortis equi vis? 

tu, pater, es rerum inventor, tu patria nobis 

suppeditas praecepta, tuisque ex, inclute, chartis, 

floriferis ut apes in saltibus omnia libant, 

omnia nos itidem depascimur aurea dicta, 

aurea, perpetua semper dignissima vita. 

nam simul ac ratio tua coepit vociferari 

naturam rerum divina mente coorta 

diffugiunt animi terrores, moenia mundi 

discedunt. totum video per inane geri res. 

apparet divum numen sedesque quietae, 

quas neque concutiunt venti nec nubila nimbis 

aspergunt neque nix acri concreta pruina 

cana cadens violat semper<que> innubilus aether 

integit et large diffuso lumine ridet: 

omnia suppeditat porro natura neque ulla 

res animi pacem delibat tempore in ullo. 

at contra nusquam apparent Acherusia templa, 

nec tellus obstat quin omnia dispiciantur, 

sub pedibus quae cumque infra per inane geruntur. 

his ibi me rebus quaedam divina voluptas 

percipit atque horror, quod sic natura tua vi 

tam manifesta patens ex omni parte retecta est. 

(3,1-30)

Illud in his rebus miserandum magnopere unum 

aerumnabile erat, quod ubi se quisque videbat 

implicitum morbo, morti damnatus ut esset, 

deficiens animo maesto cum corde iacebat,  

funera respectans animam amittebat ibidem. 

quippe etenim nullo cessabant tempore apisci 

ex aliis alios avidi contagia morbi, 

lanigeras tam quam pecudes et bucera saecla, 

idque vel in primis cumulabat funere funus 

nam qui cumque suos fugitabant visere ad aegros, 

vitai nimium cupidos mortisque timentis 

poenibat paulo post turpi morte malaque, 

desertos, opis expertis, incuria mactans. 

qui fuerant autem praesto, contagibus ibant 

atque labore, pudor quem tum cogebat obire 

blandaque lassorum vox mixta voce querellae. 

optimus hoc leti genus ergo quisque subibat. 

          Praeterea iam pastor et armentarius omnis 

et robustus item curvi moderator aratri 

languebat, penitusque casa contrusa iacebant 

corpora paupertate et morbo dedita morti. 

exanimis pueris super exanimata parentum 

corpora non numquam posses retroque videre 

matribus et patribus natos super edere vitam. 

nec minimam partem ex agris maeror is in urbem 

confluxit, languens quem contulit agricolarum 

copia conveniens ex omni morbida parte. 

omnia conplebant loca tectaque quo magis aestu, 

confertos ita acervatim mors accumulabat. 

multa siti prostrata viam per proque voluta  

corpora silanos ad aquarum strata iacebant 

interclusa anima nimia ab dulcedine aquarum, 

multaque per populi passim loca prompta viasque 

languida semanimo cum corpore membra videres 

horrida paedore et pannis cooperta perire, 

corporis inluvie, pelli super ossibus una, 

ulceribus taetris prope iam sordeque sepulta. 

omnia denique sancta deum delubra replerat 

corporibus mors exanimis onerataque passim 

cuncta cadaveribus caelestum templa manebant, 

hospitibus loca quae complerant aedituentes. 

nec iam religio divom nec numina magni 

pendebantur enim: praesens dolor exsuperabat. 

nec mos ille sepulturae remanebat in urbe, 

quo prius hic populus semper consuerat humari; 

perturbatus enim totus trepidabat et unus 

quisque suum pro re <cognatum> maestus humabat. 

multaque <res> subita et paupertas horrida suasit; 

namque suos consanguineos aliena rogorum 

insuper extructa ingenti clamore locabant 

subdebantque faces, multo cum sanguine saepe 

rixantes, potius quam corpora desererentur, 

inque aliis alium populum sepelire suorum  

certantes; lacrimis lassi luctuque redibant; 

inde bonam partem in lectum maerore dabantur; 

nec poterat quisquam reperiri, quem neque morbus 

nec mors nec luctus temptaret tempore tali. 

(6,1230-1286)



Lirika, elegija, epigram, epilij

Gaj Valerije Katul

Vivamus, mea Lesbia, atque amemus, 

rumoresque senum severiorum 

omnes unius aestimemus assis. 

soles occidere et redire possunt: 

nobis, cum semel occidit brevis lux, 

nox est perpetua una dormienda. 

da mi basia mille, deinde centum, 

dein mille altera, dein secunda centum, 

deinde usque altera mille, deinde centum. 

dein, cum milia multa fecerimus, 

conturbabimus illa, ne sciamus, 

aut nequis malus invidere possit, 

cum tantum sciat esse basiorum.  

				(5)



Noli admirari quare tibi femina nulla, 

          Rufe, velit tenerum supposuisse femur, 

non si illam rarae labefactes munere vestis 

          aut perluciduli deliciis lapidis. 

laedit te quaedam mala fabula, qua tibi fertur 

          valle sub alarum trux habitare caper. 

hunc metuunt omnes; neque mirum: nam mala valdest 

          bestia, nec quicum bella puella cubet. 

quare aut crudelem nasorum interfice pestem, 

          aut admirari desine cur fugiant. 

					(69)

Nulli se dicit mulier mea nubere malle 

          quam mihi, non si se Iuppiter ipse petat. 

dicit: sed mulier cupido quod dicit amanti, 

          in vento et rapida scribere oportet aqua. 

					(70)

Peliaco quondam prognatae vertice pinus 

dicuntur liquidas Neptuni nasse per undas 

Phasidos ad fluctus et fines Aeeteos, 

cum lecti iuvenes, Argivae robora pubis, 

auratam optantes Colchis avertere pellem 

ausi sunt vada salsa cita decurrere puppi, 

caerula verrentes abiegnis aequora palmis. 

diva quibus retinens in summis urbibus arces 

ipsa levi fecit volitantem flamine currum, 

pinea coniungens inflexae texta carinae. 

illa rudem cursu prima imbuit Amphitriten. 

quae simul ac rostro ventosum proscidit aequor, 

tortaque remigio spumis incanuit unda, 

emersere freti candenti e gurgite vultus 

aequoreae monstrum Nereides admirantes. 

					(64)



Rimska književnost  republikanskoga  razdoblja (12)

